
Drie top Wes-Kaapse vroue boere vereer

Helena le Roux van De Doorns, Gesie Lategan van die Paarl en Evelyn Thysse van Haarlem is aangewys as die top vroue boere van die Wes-Kaap vir 2002 in die vierde Vroue Boer van die Jaar Kompetisie.  Die kompetisie, wat deur die Nasionale Department van Landbou georganiseer word, het ten doel om vroue boere te vereer wat hul merk maak in die voorheen mansgedomineerde landboubedryf en so ook ’n daadwerkike verskil maak in hul onderskeie gemeenskappe.

“Ons het pas die Wêreldberaad op Volhoubare Ontwikkeling agter die rug en daar word baie gepraat en geskryf oor volhoubaarheid ook in die landbousektor,” het Johan Gelderblom, minister van Landbou, Toerisme en Dobbelary, gesê tydens die wennersfunksie wat onlangs op Elsenburg gehou is.  “Daarom is dit veral gepas dat die tema van vanjaar se Vroue Boer van die Jaar kompetisie Voedselsekuriteit vir Volhoubare Ontwikkeling is.  Vroue is heel dikwels verantwoordelik vir voedselsekuriteit in die huishouding en hulle lewer werklik ’n beduidende bydrae in die verligting van armoede in ons gemeenskappe.” 

Helena le Roux het die kategorie vir Top Uitvoerder gewen.  Sy is hoofbestuurder van AS Viljoen & Seuns Boerdery, in beheer van die vyf plase wat gesamentlik 190 hektaar beslaan en onder totale mikrobesproeiing top uitvoerdruiwe produseer.  Nie net bestuur Helena die 158 permanente werknemers uiters effektief nie, maar neem werklik verantwoordelikheid vir hul volgehoue opleiding en verryking.

Gesie Lategan, wenner in die kategorie vir die Top Produsent vir die Nasionale Markte, is beide advokaat en boer in eie reg.  Op haar 40 hektaar druiwe- en wynplaas buite die Paarl, Domaine Brahms, produseer Gesie top wyne waarmee sy reeds talle gesogte pryse ingepalm het, asook tafelolywe.  Haar passie vir die natuur en daarmee saam haar toegewydheid tot die bewaring van die natuurlike hulpbronne op die plaas maak haar ’n inspirasie vir veral vroue in die omgewing.

Evelyn Thysse is die enigste vrou wat op ’n kommersiële basis heuningbostee aanplant, oes en bemark én haar eie heuningboskwekery besit.  In ’n gemeenskap wat deur meer as 80% werkloosheid gekreupel word, is Evelyn ’n steunpilaar wat haar kennis en ervaring graag met ander opkomende boere deel, en terselfdertyd werk skep in die gemeenskap.  Evelyn is die wenner in die kategorie vir Top-produsent vir informele markte.

Op die foto: Dr Pieter van Rooyen, hoof van Landbou, Evelyn Thysse (wenner), Minister Johan Gelderblom, Helena le Roux (wenner), Braam Lategan (eggenoot van Gesie Lategan – wenner).

